1. A poesía das Irmandades da Fala. Características, autores e obras representativas

Galicia inicia o século XX cunha sociedade marcada por un forte atraso económico. As forzas hexemónicas eran a fidalguía e a Igrexa, que tiñan a propiedade da terra. Cunha poboación na súa maioría rural, moitas persoas tiveron que seguir o camiño da emigración. Con todo, neste comezo de século, aprécianse tres cambios importantes:
· As loitas agrarias ou “agrarismo” provocan a desaparición do sistema foral, a decadencia da fidalguía e o acceso do campesiñado á propiedade da terra.

· A burguesía industrial e comercial comeza a ter certo peso na sociedade galega, especialmente na industria conserveira, naval, o comercio e a banca.

· Dáse un trasvasamento de poboación, que vivía da agricultura e a pesca, cara á industria, o comercio e os servizos. Nace o movemento sindical.

En política, o Rexionalismo vai dando paso ao novo ideario do Nacionalismo que conducirá ao nacemento do Partido Galeguista e á elaboración do Estatuto de Autonomía.

A situación lingüística está marcada pola contradición entre o forte descenso do uso do galego, sobre todo nas vilas, e a aparición de importantes movementos sociais e culturais de defensa da mesma, como as Irmandades da Fala.

As Irmandades da Fala xorden en 1916, promovidas por intelectuais como Antón Vilar Ponte, co obxectivo principal de reivindicar a lingua e a cultura de Galicia. No plano político, estes obxectivos tradúcense en conseguir unha ampla autonomía para o país, a cooficialidade entre galego e castelán, fomentar a cultura propia e ingresar en organizacións internacionais. No eido cultural, promóvese o traballo a prol da lingua, a actividade editorial, o desenvolvemento do teatro e o cultivo da investigación científica en galego.

Coas Irmandades da Fala, o noso panorama cultural experimenta un gran desenvolvemento: aparecen editoriais, revistas e xornais, todo tipo de agrupacións artísticas... O escritor deste momento, sen renunciar ao legado das grandes figuras do XIX (Rosalía, Curros e Pondal), comprométese de cheo coa lingua e cos presupostos do nacionalismo, ao tempo que aposta decididamente pola renovación das liñas literarias, explorando novos estilos, novos temas e novos xéneros que superen a estética decimonónica característica do final de século.

Os poetas deste período conforman a chamada Xeración de Antre Dous Séculos. Os máis importantes son Antonio Noriega Varela e Ramón Cabanillas.

ANTONIO NORIEGA VARELA (Mondoñedo, 1869-Viveiro, 1947). Estudou a carreira eclesiástica e acabou exercendo de mestre. Nos seus diversos destinos tomou contacto coas figuras políticas e literarias do galeguismo: Antón Vilar Ponte, Otero Pedrayo, Aquilino Iglesia Alvariño...

Pódese dicir que Noriega é autor dunha única obra, Do ermo, que tivo varias edicións (nun principio denominouse Montañesas) con ampliación e supresión de diversos poemas.

 Na súa obra distínguense dúas liñas poéticas que se suceden no tempo:

- A poesía costumista, de carácter realista e descritivo, sobre os temas do campo e a vida montañesa; estética decimonónica e lingua popular.

- A poesía lírica pura; aínda que centrándose nos mesmos motivos e a mesma lingua, adopta agora un ton íntimo e emotivo que o aproxima máis á natureza; poesía culta, influída polos grandes líricos portugueses contemporáneos.

RAMÓN CABANILLAS (Cambados, 1876-1959) adéntrase na escrita en galego durante a súa estadía en Cuba nos anos 1910-15. Ao regreso, colabora coas Irmandades da Fala e co nacionalismo: xornal A Nosa Terra, teatro... Foi membro da Real Academia Galega e da Española. 
Como poeta, recibiu as seguintes influencias:

- A poesía das figuras do Rexurdimento: Rosalía, Curros, Pondal.

- A corrente modernista de ámbito iberoamericano: Rubén Darío.

- Os poetas románticos europeos: Heine, Bécquer, Baudelaire.

A súa obra pódese agrupar en dúas modalidades: a poesía lírica e a poesía narrativa.

a) Poesía lírica. Incluímos neste grupo as obras No desterro, Vento mareiro, Da terra asoballada, A rosa de cen follas e Da miña zanfona. En todas elas achamos catro grandes orientacións:

- A reivindicación cívica. O antecedente máis claro da poesía combativa de Cabanillas é a de Curros Enríquez. As primeiras composicións cívicas do cambadés concordaban ideoloxicamente co agrarismo da época: loita anticaciquil e contra os foros e denuncia do sufrimento do labrego. Algúns dos seus poemas chegaron a converterse en verdadeiros himnos da loita agrarista.

- O intimismo. Liña herdada da poesía romántica de Heine, Bécquer ou Rosalía de Castro. Nos versos do cambadés tamén aflora a sensibilidade amorosa, a conmoción ante a natureza ou o sentimento dorido da vida.

- O costumismo. Xa non se trata da vertente costumista frecuente no XIX, e mesmo en Noriega Varela, que se limitaba a reproducir tipos e costumes. Para Cabanillas, a temática costumista supón unha indagación nas raíces da nosa cultura. Ademais, engádelle certas novidades formais, en conexión co modernismo, e mesmo trazos de tenrura e humor.

- O modernismo. Nalgúns poemas, Cabanillas non dubida en buscar a evasión. Neles fai primar a ambientación exótica ou medieval, e tamén a forza do sensorial (cores, sons) e da musicalidade.

b) Poesía narrativa. Este grupo componse dos libros O bendito San Amaro, Na noite estrelecida, Camiños no tempo e Samos.

En O bendito San Amaro refírese a lenda deste santo da tradición popular do Salnés. Camiños no tempo é un conxunto de poemas históricos. Samos é o relato didáctico e descritivo sobre a vida e a historia deste mosteiro, onde descansara varias tempadas durante a súa vellez. 

A súa obra poético-narrativa principal é sen dúbida Na noite estrelecida. O título xorde no momento do máximo esplendor do galeguismo erudito e europeizante: a época de Nós, do Seminario de Estudos Galegos... Isto explica que Cabanillas tomase a Materia de Bretaña (tema recorrente na literatura europea occidental) e a relacionase con Galicia: o Grial é atopado no Cebreiro, a espada Escalibor está na illa de Sálvora... Componse de tres sagas ou partes: “A espada Escalibor”, “O cabaleiro do Sant Grial” e “O soño do rei Artur”. Na noite estrelecida non é tanto a narración épica das fazañas dos cabaleiros do rei Artur, como, máis ben, a exaltación lírica de Galicia. A carga ideolóxico nacionalista é clara: a partir duns elementos céltico-artúricos perséguese a dignificación do noso pasado e dos nosos valores culturais. No tocante ao estilo, está cargado de forte simbolismo (o Grial simboliza a esperanza no futuro; a luz, o ben...) e posúe unha densa adxectivación, propia das pezas de influencia modernista. A linguaxe é rica, culta e vizosa e na versificación predomina o romance e o verso alexandrino.    

